
Nafarroako Alderdi Sozialista talde parlamentarioari atxikitako Ibai Crespo Luna jaunak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko:
Zioen azalpena 
Nafarroako turismoaren webgunea funtsezko tresna da gure erkidegoa hala nazioan nola nazioartean destino turistiko gisa eta sektore profesionalarentzako beharrezkoa den zerbitzu gisa sustatzeko. Plataforma horren bidez aurkezten dira Nafarroak kulturaren, kirolaren, paisaiaren nahiz gastronomiaren arloan dituen aberastasuna eta eskaintza, bai eta jarduera nahiz esperientzia profesionalen eta aisialdiko eskaintza anitza. 
Halere, azken urteotan ikusi da beharrezkoa dela tresna digital hori modernizatzea eta gaurkotzea, turismo-merkatu gero eta digitalizatuago, lehiakorrago eta globalago baten exijentzietara egokitzeko. Webgune intuitiboago, eskuragarriago eta teknologia- eta komunikazio-formatu berrietara egokituago batek informazioa eskuratzea erraztuko lieke balizko bisitariei eta sektore profesionalari, eta nabigazio-esperientzia hobetuko luke. 
Nafarroako turismoaren webgunea berritzeak erkidegoaren irudia indartzen lagunduko luke, turista digitalaren eskaera berrietara egokitutako destino berritzaile gisa.
Era berean, Nafarroako turismo-sektoreko eragileekiko komunikazioa hobetuko luke –hala nola hotel, jatetxe, turismo-gida eta turismo aktiboko enpresekikoa–, eta haien zerbitzuekin hobeto koordinatzeko aukera emango luke. 
Horregatik guztiagatik, uste dugu Nafarroako turismoaren webgunea berritzea premia estrategikoa dela turismo-sektorearen garapenerako, merkatuan kokatzeko eta foru erkidegoaren ekonomia bultzatzeko, sektorea eredu jasangarri, irisgarri eta digital baterako eraldaketan. 
Azaldutako guztiagatik, Nafarroako Alderdi Sozialista talde parlamentarioak honako erabaki proposamen hau aurkezten du:
· Kultura, Kirol eta Turismo Departamentua premiatzen dugu Nafarroako turismoaren webgunea berritu dezan. 

